
Вовед 
 
Предлогот на Закон за сметководство претставува важен чекор во делот на корпоративно 
известување, особено затоа што ја усогласува националната законодавна рамка со правото 
на Европската Унија.  

Американската стопанска комора во Северна Македонија, како засегната страна, активно 
се залага и ги подржува активностите кои што се во насока на овозможување на целосна 
интеграција на Северна Македонија во глобалната економија и нејзино етаблирање како 
атрактивен инвестициски центар за меѓународниот бизнис.  

Препознавајќи ја важноста од консултациите со засегнатите страни при креирање на 
јавните политики, ја поздравуваме транспарентноста на Министерството на финансии во 
процесот на јавни консултации во врска со предлогот на Закон за сметководство, и 
можноста да учествуваме преку свои коментари и предлози. 

Во продолжение се презентирани коментарите и предлозите на членките на Американската 
стопанска комора кои што имаат единствено за цел да обезбедат конструктивни препораки 
во насока на креирање на подобро бизнис опкружување и  унапредување на ефективноста 
на законските решенија.  

Конкретно, предлагаме да се преиспита оправданоста на уредувањето на обврски за 
стопанските интересни заедници во Законот за сметководство, а особено ја потенцираме и 
неопходноста и значењето на усогласување на националното законодавство со најновите 
директиви на Европската Унија во областа на нефинансиското известување. Исто така, во 
делот на финансиското известување, ја потенцираме потребата од прецизирање на 
одредени одредби и нудиме конкретни препораки со цел да се обезбеди подобра практична 
имплементација на одредбите од Законот.  

Американската стопанска комора во Северна Македонија ја изразува својата подготвеност 
и да обезбеди соодветна поддршка на напорите на Министерството за финансии поврзани 
со усогласување со правото на Европската Унија, особено во делот на транспозиција на 
правото и стандардите од областа на нефинансиско известување.   

Американската стопанска комора во Северна Македонија е  бизнис асоцијација на над 
140 членки од најразличен спектар на бизниси, од мали претпријатија и локални 
компании до големи странски инвеститори, кои заедно обезбедуваат вработување за 
повеќе од 42.000 лица и остваруваат годишен приход повисок од 9 милијарди 
американски долари. Американската стопанска комора служи како платформа за 
застапување, вмрежување, размена на знаења и споделување најдобри практики со 
цел заедничко креирање на подобро деловно опкружување во земјата. 

Американската стопанска комора во Северна Македонија е акредитиран член на 
Стопанската комора на Соединетите Американски Држави и на мрежата на 
Американски стопански комори во Европа, организација која претставува 49 
Американски стопански комори од 47 земји во Европа и Евроазија. 



 

Примена на законот 
 
Со одредбите од Законот за сметководство се уредува дека истиот ќе се применува на сите 
трговци, стопанска интересна заедница, како и за единиците основани во странство, 
доколку со прописите на тие земји не е утврдена обврска за водење деловни книги и 
изготвување финансиски извештаи.  

Стопанските интересни заедници се основани согласно Законот за трговските друштва, и 
имајќи предвид дека истите имаат карактер на непрофитни организации, сметаме дека овој 
Закон за сметководство не треба да се применува на стопанските интересни заедници.  

Имено, со член 555 од Законот за трговските друштва се уредува дека стопанската 
интересна заедница за себе не остварува добивка, односно не работи за остварување на 
добивка ниту пак врши било каква дејност, туку предметот на работење на стопанската 
интересна заедница е исклучиво во врска со трговските дејности коишто ги вршат 
членовите и можат да бидат само помош на тие активности. Оттука, активностите што се 
предмет на работа на стопанските интересни заедници се различни од дејностите на 
трговците и, поради тоа, заедничка класификација и примена на исти обврски кои 
произлегуваат од  меѓународни стандарди за финансиско известување е неоправдана и 
несоодветна. Впрочем, тоа е веќе препознаено и со Законот за сметководството за 
непрофитни организации, каде што со членот 1 се уредува дека тој закон се применува и 
на сметководството на стопанска интересна заедница.  
 

Нефинансиско известување 
 

За бизнис секторот во Северна Македонија, нефинансиското известување е од суштинско 
значење поради неколку причини, почнувајќи од тоа што усогласеноста со релевантната 
регулатива и стандардите на Европската Унија ги позиционира македонските бизниси како 
доверливи партнери за соработка на единствениот пазар на Европската Унија.  

Иако транспонирањето на Директивата 2014/95/ЕУ за нефинансиско известување 
претставува чекор во усогласувањето со правото на Европската Унија во овој сегмент, 
веруваме дека треба да се земе предвид и неопходноста за усогласување на националното 
законодавство со Директивата 2022/2464/ЕУ за корпоративно известување за одржливост 
со која што, впрочем, се изменува Директивата 2014/95/ЕУ.  

Имено, во период на сѐ поизразена потреба за создавање на услови што ќе овозможат 
стабилна основа за интеграција на бизнис секторот во Единствениот пазар на Европската 
Унија се засилува и потребата за да се обезбеди целосна имплементација на актуелните 
барања и стандарди на Европската Унија. Дополнително, неопходноста за усогласување со 
Директивата 2022/2464/ЕУ наместо со Директивата 2014/95/ЕУ во делот на нефинансиското 
известување ја согледуваме и поради следното:  

- Со транспонирање на Директивата 2014/95/ЕУ се создаваат услови за креирање на 
двојна обврска, односно двојно известување за меѓународните компании кои што 
работат во Северна Македонија. Имено, ако се земе предвид дека со предлог Законот 
се предвидува обврските за нефинансиско известување да се применуваат за големи 
трговски друштва кои што се од јавен интерес и со просечен број од 500 вработени, се 



 

констатира дека во најголем дел, обврската ќе се применува на големи меѓународни 
компании, кои се дел од големи мултинационални корпорации. Оттука, важно е да се 
потенцира дека за овие компании веќе постои регулаторна обврска да известуваат 
според најновите стандарди и барања во своите матични земји. И, ако во Северна 
Македонија се известува според барањата од Директивата 2014/95/ЕУ, компаниите ќе се 
соочат со предизвикот на двојно известување - еден сет извештаи за да се усогласат со 
новите меѓународни стандарди за нивните матични компании и друг сет извештаи 
според локалните барања. Оваа ситуација на двојно известување ќе ги зголеми 
административните обврски и трошоци за овие компании. Поради тоа, усогласување со 
најновите прописи во делот на нефинансиското известување станува и важен аспект за 
привлекување и задржување на мултинационалните компании. Со овој предизвик ќе се 
соочат и локални компании од Северна Македонија што се значително присутни на 
пазарот на Европската Унија, односно што спаѓаат под опсегот на Директивата 
2022/2464/ЕУ според критериумите дефинирани за компаниите со седиште надвор од 
Европската Унија. Исто така, големите локални трговци ќе мораат да се усогласуваат со 
најновите стандарди и барања како резултат на институционален притисок од нивните 
партнери од Европската Унија, што креира дополнителна загриженост дека и кај 
локалните компании ќе се креира обврска за двојно известување поврзана со 
нефинансиските информации.  

- Зголемениот опфат на компании, што се предвидува со Директивата 2022/2464/ЕУ, 
обезбедува дека поголем број на компании и поширок опсег на бизниси се обврзани да 
известуваат за прашањата поврзани со одржливоста. Овој поширок опфат придонесува 
за потемелно разбирање на влијанието на корпоративниот сектор врз општеството и 
животната средина, и поттикнува поголем број компании, особено средни, да ги 
инкорпорираат практиките за одржливост во нивните деловни стратегии и побрзо да се 
прилагодат на барањата поврзани со принципите на одржливост. Оваа инклузивност ја 
зајакнува конкурентноста на корпоративниот сектор во Северна Македонија преку 
зголемена транспарентност, одговорност, и создавајќи поотпорни бизнис модели. 
Ваквиот пристап кој што има поширок опфат осигурува дека одржливоста станува 
основен аспект на корпоративното управување, поттикнувајќи долгорочно создавање на 
вредност и поддржувајќи ја транзицијата на земјата кон поодржлив економски развој. 

- Подетално утврдување на барањата за известување и нагласување на принципот 
на двојна материјалност предвидени со Директивата 2022/2464/ЕУ значително го 
подобруваат квалитетот на содржината и сеопфатноста на извештаите за одржливост. 
Принципот на двојна материјалност, кој што е основен за ефикасно известување за 
одржливоста, налага компаниите да објавуваат информации за тоа како прашањата за 
одржливост влијаат врз развојот и финансиската успешност на компанијата (финансиска 
материјалност), и како нивните деловни активности влијаат врз општеството и 
животната средина (еколошка и социјална материјалност). Оваа двојна перспектива им 
нуди, и на компаниите, и на засегнатите страни, целосен преглед за оценка на 
финансиските перформанси од една страна, и општествените и еколошките импликации 
на корпоративните активности од друга страна, поттикнувајќи попрецизно и одговорно 
донесување на одлуки. Деталниот пристап на Директивата 2022/2464/ЕУ, се согледува и 
врз основа на што оди чекор понатаму при дефинирањето на барањата за известување. 
На пример, ако со Директивата 2014/95/ЕУ се уредува дека нефинансискиот извештај 
треба да содржи краток опис на деловниот модел, со Директивата 2022/2464/ЕУ се 



 

дефинира што конкретно треба да содржи тој опис, вклучувајќи и информации за 
усогласувањето со глобалните и еколошките цели на ЕУ, како што е Парискиот Договор.  

- Стандардизацијата и задолжителната верификација која што се обезбедува со 
Директивата 2022/2464/ЕУ, односно со која што се налага користењето на Европските 
стандарди за известување за одржливост и спроведување на надворешна верификација 
на информациите, е уште еден аспект што значително ја подобрува ефикасноста и 
доверливоста на известувањето за одржливост. Имено, со униформирани стандарди за 
известување се обезбедува подобрена конзистентност, што, пак, овозможува директна 
споредба на компаниите, без оглед на нивната големина или сектор. На тој начин, 
компаниите можат да ги споредуваат своите резултати со индустриските стандарди и 
конкурентите, и преку идентификување на областите за подобрување до континуирано 
унапредување на своите практики за одржливост. Со Европските стандарди за 
известување за одржливост се обезбедуваат појасни насоки за известување, што, 
позитивно влијае врз квалитетот на содржината на извештаи. Дополнително, со 
воведување на обврската за задолжителна верификација на информациите преку 
акредитирана независна трета страна, се подобрува веродостојноста и кредибилитетот 
на нефинансиското известување. 

- Регулаторната рамка на Северна Македонија ќе биде полесно прилагодлива на 
идните промени во регулативите на ниво на Европската Унија, односно се обезбедува 
потребната регулаторна флексибилност на страната на креаторите на политики, и се 
избегнуваат потенцијални регулаторни конфликти или празнини.  

Директивата 2022/2464/ЕУ го проширува опфатот на субјектите за известување, го 
зголемува обемот на информации за кој што се известува, го налага користењето на 
стандардизирани рамки за известување, а дополнително воведува и барања за надворешна 
верификација и дигитално објавување на извештаите. И на ниво на Европската Унија, 
транзицијата од Директива 2014/95/ЕУ кон Директива 2022/2464/ЕУ претставува значајна 
промена кон пообемно, стандардизирано и верифицирано известување за одржливост, но 
истото е неопходно да се случи во најскоро време и во Северна Македонија затоа што тоа 
би резултирало со бројни придобивки за државата. Подобрено корпоративно известување 
за одржливост би поттикнало поотпорно и поконкурентно деловно опкружување, креирајќи 
посилна економија, поздрава животна средина и подобри социјални резултати. Исто така, 
тоа ќе придонесе кон привлекување на странски инвестиции, како и за полесна интеграција 
на бизнис секторот на европскиот пазар. 

Сепак, важно е да има предвид дека Директивата 2022/2464/ЕУ опфаќа поголеми барања 
за корпоративниот сектор, што ја налага потребата од дефинирање на соодветни рокови за 
имплементација. Дополнително, постои потреба за едукација и поддршка на компаниите 
кои веќе започнале со имплементација на новите стандарди и барања со цел да се обезбеди 
дека компаниите ќе ги исполнат овие обврски на ефикасен и ефективен начин. 

Исто така, а во контекст на нефинансиското известување, ја истакнуваме и потребата, но и 
важноста, за транспонирање на таксономијата на Европската Унија за одржливи 
активности. Таксономијата обезбедува унифицирана рамка за идентификување на 
одржливи економски активности, и оваа јасност е корисна за компаниите, инвеститорите и 
креаторите на политики со тоа што дефинира што претставува одржлива активност, 
промовирајќи транспарентност и конзистентност на пазарот. Со спроведување на јасен и 
сеопфатен систем за класификација на одржливи активности, се обезбедува подобрена 



 

конкурентност на Северна Македонија и нејзина интеграција во глобалните економски и 
регулаторни системи.  
 
Врз основа на претходно наведеното, предлагаме да се избришат членовите 31 и 32 од 
Предлог Законот за сметководство и да се започне процес на креирање на нов Закон 
за нефинансиско известување со кој што ќе се транспонира актуелното право на 
Европската Унија поврзано со нефинансиското известување. Примената на тој закон, 
имајќи ја предвид значителната потреба за подготовка на корпоративниот сектор, не може 
да започне со финансиската година која започнува од 01.01.2025 година. 
 
 

Финансиско известување 
 

Бизнис секторот во Северна Македонија во однос на финансиско известување работи 
согласно Законот за трговските друштва и меѓународни стандарди за финансиско 
известување. Во врска со одредбите од Законот за сметководство кои што се однесуваат 
на финансиското известување, ги даваме следните коментари:  

- Во однос на работењето и организацијата за водење на сметководствената 
документација, дигитализацијата создава можности за поефикасно работење и 
подобра организација на сметководството. Оттука, а во врска со член 7 став (3) од 
предлог законот, предлагаме да се остави можност преку интерниот акт за организација 
на сметководството, самата компанија да го дефинира и начинот како ќе се врши 
проверка на веродостојноста на документите. На овој начин, нема да се ограничат 
компаниите дека верификувањето треба да се прави само со назначување на одговорно 
лице, од причина што истото, на пример, може да се прави и со користење на модерни 
софтверски решенија кои овозможуваат компјутерско читање на информациите и 
понатамошно спроведување во деловните книги преку автоматизирани процеси. 
Ваквата можност и пракса е предвидена и во рамките на ЕУ директивата 2019/815/EU 
која се однесува на регулаторните технички стандарди за спецификација на единствен 
електронски формат за известување и  “Дигитална финансиска стратегија на ЕУ” од 24 
септември 2020 година. 

- Допрецизирање на член 9 став (5) во однос на кои документи се сметаат за деловно 
писмо и јасно дефинирање на можност за зачувување на истиот во физичка или 
електронска копија. Веродостојноста на електронската копија и начинот за зачувување 
на документи во електронска копија e потврдена и со Законот за електронски документи, 
електронска идентификација и доверливи услуги со кои што се уредува дека 
електронскиот документ има иста правна и доказна сила како и писмената форма на 
документот, согласно со закон. 

- Во однос на опфатот на компании кои што се должни да подготвуваат извештај за 
корпоративно управување согласно член 29 од Законот, сметаме дека е потребно 
оваа обврска да се применува само за правни лица од јавен интерес коишто подлежат 
на правилата за корпоративно управување, а не за правни лица од јавен интерес чии 
хартии од вредност котираат на регуларен пазар. 

- Објавувањето на усвоените финансиски извештаи е регулирано во Законот за 
Централен регистар, кој дефинира дека Централниот регистар електронски обработува, 
обединува, чува и ги прави достапни сите извештаи на сите правни лица кои подлежат 
на таа обврска. Следствено на тоа, кога веќе трговските друштва се обврзани со рокови 
од член 36, да изготват и достават годишни извештаи до Централниот регистар, сметаме 



 

дека не постои оправданост, истите, дополнително да се обврзуваат да ги објавуваат 
финансиските извештаи на своите интернет страни, бидејќи истите се веќе јавно 
достапни преку сервисите на Централниот регистар, согласно законските рокови.  

- Во однос на прекршочните одредби, покрај предвидените глоби, законот предвидува 
и прекршочни санкции со забрана за вршење на дејност од шест месеци до три години, 
за различни степени на прекршувања на обврските. Во пракса, забрана за вршење на 
дејност од минимум шест месеци, најчесто резултира со ликвидација, односно стечај на 
трговското друштво. Во таа насока, со цел развој на економијата, предлагаме ваквата 
строга регулатива да се ревидира и истата да биде сведена на минимум или да се 
избрише. 

 


